
Mál nr. 287/2022 

Nafn málskotsaðila (M) 

Nafn varnaraðila (V) 

Heiti vátryggingar: Fjölskyldutrygging. 

 

 

Gildissvið vátryggingar. Lágmark örorku. 

Gögn.  

53. Málskot móttekið 18. ágúst 2023, ásamt fylgiskjölum. 

54. Bréf V dags. 28. ágúst 2023, ásamt fylgiskjölum.  

 

Málsatvik. 

Í málskoti og fyrirliggjandi gögnum kemur fram að M varð fyrir frítímaslysi þann 17 febrúar 2019. Var 

hún með frítímaslysatryggingu sem hluta af fjölskyldutryggingu sinni hjá V. Stóðu V og lögmaður M 

sameiginlega að öflun matsgerðar vegna afleiðinga slyssins og samkvæmt fyrirliggjandi matsgerð var 

læknisfræðileg örorka M af völdum slyssins hæfilega metin 13%. Í skilmálum vátryggingarinnar er 

kveðið á um 15% þröskuld fyrir greiðslu bóta. Upplýsti V í tölvupósti 18. ágúst 2022 að ekki kæmi til 

greiðslu úr tryggingunni og að félagið liti svo á að um væri að ræða „lokauppgjör“ á tjóninu. M hyggst 

á síðari stigum, afla nýrrar matsgerðar um afleiðingar slyssins og því nauðugur einn sá kostur að beina 

afstöðu V til nefndarinnar. Er það gert bæði til að forða glötun bótaréttar skv. 2. mgr. 124. gr. laga nr. 

30/2004 um vátryggingarsamninga og einnig til að rjúfa fyrningu bótakröfu sinnar, sbr. 2. mgr. 16. gr. 

laga nr. 150/2007 um fyrningu kröfuréttinda. Gerir M því kröfu um að nefndin felli á brott neikvæða 

afstöðu V og viðurkenni greiðsluskyldu V úr slysatryggingu fjölskyldutryggingar M hjá V í samræmi 

við niðurstöður fyrirliggjandi matsgerðar.  

V vísar til skilmála vátryggingarinnar og þess að sambærilegir skilmálar hafi verið taldir eðlilegir á sínu 

sviði. M eigi ekki rétt til bóta úr frítímaslysatryggingu vegna atviksins þar sem metin örorka samkvæmt 

fyrirliggjandi matsgerð sé undir 15% lágmarki læknisfræðilegrar örorku skv. skilmálum.  

 

Álit. 

Samkvæmt grein 6.2.2. í IV. kafla vátryggingarskilmála þeirrar vátryggingar sem hér um ræðir eru ekki 

greiddar bætur vegna varanlegrar læknisfræðilegrar örorku ef hún er lægri en 15%. Samkvæmt 

fyrirliggjandi matsgerð sem ekki hefur verið hnekkt, er varanleg læknisfræðileg örorka M vegna 

slyssins þann 17. febrúar 2019, metin 13%. Nær læknisfræðileg örorka M því ekki tilskyldu lágmarki 

samkvæmt fyrrgreindu ákvæði vátryggingarskilmála V. Umrætt ákvæði er skýrt og er hluti af 

vátryggingarsamningi M við V. Á M því ekki rétt á frekari bótum úr frítímaslysatryggingu sinni hjá V 

vegna tjónsins. 

 

Niðurstaða. 

M á ekki rétt á frekari bótum úr frítímaslysatryggingu fjölskyldutryggingar, hjá V. 

 

Reykjavík, 3. október 2023. 

 

______________________   ________________________      __________________________ 

 Þóra Hallgrímsdóttir           Hildigunnur Hafsteinsdóttir     Heiða Óskarsdóttir   

            

                

  


